
ABSTRACT
The Educator as a Self-Directed Learner and Agent
Self-directed Learning (SDL) has been one of the most researched domains of education and 
the consciousness is spreading that SDL is an essential skill for the 21st century (Nantz & Klaf 
2012). Knowles’ (1975) research indicates that SDL takes place when individuals (educators 
and/or learners) take the responsibility for recognizing and identifying learning needs, 
developing learning goals, discovering learning resources and evaluating the outcomes of 

their own learning process; thus taking responsibility for directing their own life and learning. 
Given the above, Knowles (1990) further claims that self-directedness is a characteristic of 
individuals who are proactive rather than reactive learners; learners who tend to apply SDL 
in their life-long experiences. Opportunities for SDL exist in numerous instructional approaches 
and every learning situation holds the probability of developing the necessary skills in educators 
and learners alike – supportive of SDL (Knowles, Holton III & Swanson 2015). It is believed 
that SDL will occur in certain learning circumstances, although in other learning circumstances 
it may not – depending on individuals’ (in this case educators’) personal characteristics such 
as attitudes, values and capabilities (Knowles et al. 2015). These attributes tend to determine 
whether or not SDL will take place in certain learning circumstances (Wang 2013). Through 
SDL, educators can develop the ability to extend and improve their professional development 
and ways for managing problems with which they may be faced in their teaching careers. 
Hence these SDL skills can transform their teaching and the learning in their classrooms into 
a personalised process during which imperative SDL skills such as critical thinking, problem-
solving, learning to learn and self-directedness are developed (Kirk, Shih, Smeltzer, Holt & 
Brockett 2012). Traditional methods of teaching and learning are still alive and well within 
some classrooms in which SDL skills are not offered to learners. SDL affords learners the 
opportunity of taking ownership of their learning and being self-directed while demonstrating 
independent thinking, creativity and critical thinking, as envisaged by the Curriculum and 
Assessment Policy Statement (CAPS) (Department of Basic Education 2012). The vision for 
education is that educators need to encourage and model SDL within their classrooms so that 
learners can develop the ability to use SDL skills with a view to be more self-directed in their 
learning, which will also benefit their way of living. It is also argued in the article that the 
success of SDL does not exclusively depend on the self-directedness of the learner and the 
SDL environment; it also depends on the “guide” (educator) on this journey. In any given 
learning situation SDL needs to be promoted by an educator who plays a central role whereby 
he or she provides appropriate guidance to support learners in actively participating in SDL 
activities. Educators need to be encouraged to promote and foster SDL in their learners and 
within their classrooms – to make SDL their own. To be able to make SDL their own, educators 
ought to attain certain characteristics. They must namely: a) take personal responsibility for 
their teaching and learning; b) set specific goals for their academic, personal, and career 
endeavours; c) approach teaching and learning from a growing mind-set; d) be determined; 
e) employ critical thinking; f) have control over their strengths and weaknesses; g) be able to 
ascertain teaching and learning strategies; and h) possess good self-regulation and self-
management skills (Knowles et al. 2015). Therefore the self-directed educator needs to be 
ready and willing to adopt the characteristics of a self-directed learner. A desire needs to exist 
in the educator to learn and teach which implies self-motivation and preparedness for every 
learning event. SDL therefore is a life-long process, and self-directed individuals (educators 
and learners) need to be aware of their own needs (teaching and learning) and interests, to 
feel self-confident about their skills (teaching and learning), to be skilled in setting their own 
goals (in teaching and learning), to be capable of selecting strategies for their own teaching 
and learning, to be capable of being self-motivated, self-disciplined, and to develop self-
awareness concerning their strengths and weaknesses in this respect. It was further argued 
in this article that not only learners need to be granted the opportunity of describing what 
they are doing in the learning environment – educators also need to become more self-directed 
in their doings in the classroom environment.

OPSOMMING	
Selfgerigte Leer (SGL) is onontbeerlik in die onderwys. Onderwysers het ŉ belangrike rol om 
te vervul ter ondersteuning van leerders om die toepaslike vaardighede vir SGL te kan aanleer. 
Om in staat te wees daartoe om dit te doen moet die onderwyser vertroud wees met SGL en 
daarop voorbereid en gewillig wees om dit in hul onderrig aan te wend. Die outeur het voorts 
in die onderhawige artikel geredeneer dat onderwysers die fondament vir SGL moet lê, 
voortgesette ondersteuning moet bied, leerders moet voorsien van gereedskap vir selfbestuurde 
leer, ŉ samewerkende leeromgewing moet skep waarin die onderwyser ondersteuning gee 
deur die leerders se SGL-ervaring aan te moedig, hulle inisiatiewe rakende leer moet fasiliteer 
en eerder as mentor moet optree as om ŉ instrukteur te wees (Guglielmino 2013). Onderwysers 
moet dus die begeerte by leerders skep om inisiatief aan die dag te lê ten opsigte van hul eie 
leer, met of sonder die hulp van andere, hul leerbehoeftes te diagnoseer, leerdoelwitte te 
formuleer, menslike en materiële hulpbronne vir leer te identifiseer, toepaslike leerstrategieë 
te kies en te implementeer en leeruitkomste te evalueer. Onderwysers kan dus talle voordele 
put uit SGL. Die verkryging van die nodige vaardighede is afhanklik van die onderwyser se 
voorbereidheid op en gewilligheid om SGL sy of haar eie te maak. 

1.	 INLEIDING EN PROBLEEMSTELLING

Selfgerigte Leer (SGL) is een van die mees nagevorsde terreine van onderwys, en die 
bewustheid dat SGL ŉ noodsaaklike vaardigheid vir die 21ste eeu is, is besig om uit te kring 
(Hiemstra 1994; Nantz & Klaf 2012). Knowles (1975) wys daarop dat SGL plaasvind wanneer 
individue (onderwysers en/of leerders) verantwoordelikheid moet aanvaar vir die herkenning 
en identifisering van leerbehoeftes, die ontwikkeling van leerdoelwitte, die ontdekking van 
leerhulpbronne, die evaluering van die uitkomste van hul eie leerproses; dus verantwoordelik­
heid aanvaar vir die rig van hul eie lewe en leer. Gegewe bostaande aspekte, voer Knowles 
(1989) voorts aan ten opsigte van selfgerigtheid dat dit kenmerkend van individue is wat eerder 
proaktiewe as reaktiewe leerders is – leerders wat daartoe neig om dit lewenslank in hul 
ervaringe aan te wend. Geleenthede vir SGL kom in talle onderwysbenaderings voor en elke 
leersituasie hou die moontlikheid in om die nodige vaardighede ter ondersteuning van SGL 
by sowel onderwysers as leerders te ontwikkel (Knowles et al. 2015).
	 Soos hierbo aangedui, kom SGL op ŉ kontinuum voor en is dit in ŉ sekere mate in elke 
persoon teenwoordig. Dit vind plaas op verskeie wyses en onder verskeie omstandighede – 
strekkend van onderwysergesentreerde klaskamers tot selfbeplande projekte. Daar word geglo 
dat SGL onder sekere leeromstandighede sal voorkom, maar moontlik nie onder ander 
omstandighede nie, afhangende van die individue (in hierdie geval die onderwysers) se 
persoonlike eienskappe soos ingesteldhede, waardes en bevoegdhede (Guglielmino 2013). 
Hierdie eienskappe is geneig om te bepaal of SGL in sekere leeromstandighede sal plaasvind 
of nie (Knowles et al. 2015; Wang 2013).
	 Deur middel van SGL kan onderwysers die vermoë ontwikkel om hul professionele 
ontwikkeling en wyses waarop hulle tydens hul onderrigloopbane probleme hanteer waardeur 

hulle in die gesig gestaar word, uit te brei en te bevorder. Hierdie SGL-vaardighede kan dus 
hul onderrig en die leer in hul klaskamers transformeer en oorskakel na ŉ proses waardeur 
gebiedend noodsaaklike SGL-vaardighede ontwikkel word soos kritiese denke, 
probleemoplossing, leer om te leer en selfgerigtheid ten opsigte van leer (Kirk, Shih, Smeltzer, 
Holt & Brockett 2012). Die uitdaging vir onderwysers – weens die snel verandering van kennis 
– is dat die basiese impetus en dryfveer vir die diagnose van leerbehoeftes, die ontdekking 
van leerhulpbronne, en die evaluering van leer redelikerwys van die kant van die individu af 
moet kom. Individue het nie mentors wat hulle deur hul hele lewe volg ten opsigte van hoe 
om hul leer te rig en hoe om dit te bekom nie (Guglielmino & Hillard 2007; Guglielmino 
2008). Hulle leer moet deur hulleself gerig word. As onderwysers word ons uitgedaag om 
leerders op ŉ onvoorspelbare toekoms voor te berei. As onderwysers hul leerders nie daarop 
voorberei om selfgerigte en voortgesette leerders te word nie, rig hulle ernstige skade aan vir 
die leerders (Guglielmino 1978; Hammond & Collins 1991; Hsu & Shine 2006). ŉ Onderwyser 
se taak is dus om strategieë en benaderings te implementeer met die oog op die ontwikkeling 
en versterking van hierdie vaardighede en ingesteldhede – met die doel om in die rigting van 
SGL in hul formele leersituasies te beweeg.
	 Ten spyte van die veranderinge in ons samelewing, die eise van die wêreld van werk, 
navorsing op die gebied van SGL en onderwysermotivering, bly die standaard-benadering tot 
leer in talle klaskamers didaktiese onderrig; dus oorwegend in die vorm van lesings. Die 
paradigma het nog nie in die rigting van ŉ duideliker SGL-benadering beweeg nie (Gabrielle, 
Guglielmino & Guglielmino 2006; Fink 2003). Talle ander moontlike redes kan aangevoer 
word vir bogenoemde aspekte, naamlik die neiging om te onderrig soos ŉ mens geleer is; eise 
van hoë-insettoetsing; die gerief van die benutting van ou onderrignotas en -toetse; immer 
vergrotende klasse wat onderrig meer bemoeilik; die gebrek aan vaardighede rakende 
onderrigstrategieë en die vraag of die onderwyser self ŉ selfgerigte, voortgesette leerder is en 
so meer. Laasgenoemde aspek vorm die fokus van hierdie artikel. 

2.	 TEORETIESE BEGRONDING

In die konstruksie van ’n begrip rakende SGL, het invloedryke studies, om slegs ’n paar te 
noem, deur Houle (1961), Tough (1979, 1982), Knowles (1975, 1989) Hiemstra (1976, 2011) 
en Guglielmino (2013) ’n rol gespeel. Hierdie navorsers se gedagtes oor SGL bly sinvol en 
word deur talle kontemporêre navorsers in SGL geraadpleeg. Alhoewel verskeie definisies 
van SGL deur navorsers ingestel is, sal hierdie artikel slegs fokus op een van die sleuteldefinisies 
van SGL. Vir die doeleindes van hierdie artikel sal Knowles (1975) se definisie van die konsep 
SGL gebruik word. Selfgerigtheid, soos beskryf deur Knowles (1975) is ’n proses wat individue 
in staat stel om die inisiatief tydens hul eie leer te neem, met of sonder die hulp van ander. 
Die individu is in staat om sy/haar leerbehoeftes te identifiseer, leerdoelwitte te formuleer en 
beide menslike en materiële hulpbronne vir leer te identifiseer. Dit stel dan verder die individu 
in staat om beslissende maatreëls te kan neem om toepaslike leer- en evalueringsmetodes te 
implementeer. Gegewe die bogenoemde, spesifiseer Knowles (1989) dat selfgerigtheid 
kenmerkend is van persone wat proaktiewe leerders eerder as reaktiewe kinders is, wat geneig 
is om inligting te versamel en te gebruik in hul lewenslange ervarings.
	 SGL word dus as ŉ konstruktivistiese benadering/proses gesien waar leerders primêre 
verantwoordelikheid vir beplanning en implementering van hulle eie leer aanvaar en self sy/
haar eie leer bestuur. Knowles (1975) identifiseer drie redes vir SGL: individue wat die inisiatief 
neem om te leer, leer meer en beter as individue wat aan die voete van onderwysers sit en wag 

1	 Vir doeleindes van hierdie dokument, tensy die teendeeluit die konteks blyk, sluit enige verwysing 
na een geslag die ander geslag in, en andersom.

om onderrig te word; SGL is meer in ooreenstemming met ons natuurlike prosesse van 
sielkundige ontwikkeling en laastens, onderwys moet leerders in staat stel om 
verantwoordelikheid en inisiatief vir hul eie leer te neem.
	 Met bostaande in gedagte, kan die vraag gevra word, naamlik: wat is die rol van ’n 
onderwyser in ’n selfgerigte leeromgewing? As studente selfgerig is, waarom het hulle dan 
’n onderwyser nodig? Die doel is dat studente toenemend onafhanklik en selfgerig word. Die 
werklikheid is dat leerders in ’n gegewe konteks waarskynlik verskillende vlakke van 
bekwaamheid en selfvertroue sal hê, veral diegene wat jare lank in ’n leerkonteks was wat 
oorheers is deur ’n onderwysergerigte benadering. Selfs vir leerders met beduidende vertroue, 
devalueer ’n selfgerigte leerbenadering nie die rol van onderwysers nie. Die betekenis van 
SGL word binne hierdie artikel gekonseptualiseer as ’n proses wat deur die interaksie tussen 
die student en die leeromgewing plaasvind; waar die onderwyser as beoefenaar en bemiddelaar 
van SGL ’n belangrike rol speel deur leerders na selfgerigtheid in leer te lei. Die onderhawige 
artikel fokus dus hoofsaaklik op die onderwyser as beoefenaar en bemiddelaar van SGL.

3.	 DIE ONDERWYSER AS BEOEFENAAR VAN SELFGERIGTE LEER

SGL word nie vir leerders aangebied nie. Tradisionele onderrig- en leermetodes word nog 
steeds in sommige klaskamers gevolg. SGL gun ŉ leerder die geleentheid om sy leer vir 
homself toe te eien en selfgerig te wees ten opsigte daarvan, terwyl hy1 oor onafhanklike 
denke, kreatiwiteit en kritiese denke beskik, soos deur die Kurrikulum- en Assesserings­
beleidsverklaring-kurrikulum (KABV) in die vooruitsig gestel word (Chisholm 2005; 
DvBO2011a, 2011b, 2012). Die visie van onderwys is dat onderwysers as modelle van SGL 
moet optree en dit in hul klaskamers moet aanmoedig sodat leerders die vermoë kan ontwikkel 
om SGL-vaardighede toe te pas met die oog daarop om meer selfgerig met betrekking tot hul 
leer te wees, wat ook tot voordeel van hul lewenswyse kan strek. Leer wat in klaskamers 
plaasvind, moet betekenisvol, holisties en konstruktief wees. Voortvloeiend hieruit behoort 
SGL betekenisvolle leer en transformasie te beklemtoon en die teenwoordigheid van die 
onderrig van leerders in die rigting van “niksheid” af te keur (Du Toit-Brits 2015). SGL op 
sigself moet beskou word as ŉ lewenswyse (Du Toit-Brits 2015) en individue afkomstig uit 
alle vlakke van die samelewing neem deel aan SGL, hetsy in formele klaskameraktiwiteite of 
buite hierdie klaskamers. In die geval van SGL behoort leerders in klaskamers inisiatief aan 
die dag te lê met betrekking tot hul leer en ook verantwoordelikheid en verantwoordbaarheid 
vir hul eie leer te aanvaar. Wanneer ŉ mens jou verbind daartoe om ŉ selfgerigte leerder te 
wees beteken dit nie dat jy in isolasie werk en dat geen insette deur andere gelewer word nie 
(Grow 1991; Hiemstra & Sisco 1990). Die leerder op reis na SGL-volwassenheid het die 
leiding van die onderwyser nodig – onderwysers is die sleutels tot die bemagtiging van leerders 
om meer selfgerig te leer. SGL vind plaas wanneer leerders uitgedaag word om nuwe 
vaardighede aan te leer om persoonlike redes. Dit behoort onderwysers sowel as leerders se 
doel binne hul leeromgewing te wees. Wanneer dit toepaslik uitgevoer word, neem die SGL 
ons weg van ŉ top-afwaartse opvoedkundige struktuur in die klaskamer na een wat gebaseer 
is op verbintenis, vennootskap, eienaarskap en saamhorigheid (Du Toit-Brits 2015).

4.	 VOORDELE

Uit bogenoemde inligting vloei voort dat SGL talle voordele inhou. Sommige van die voordele 
is dat SGL individue in staat stel om hul selfbestuur, selfbevoegdheid, selfbeeld, selfvertroue, 
self-bepaling, inisiatief en verantwoordelikheid te ontwikkel (Johnson 2006; Kirk et al. 2012). 
Die doel met SGL is om individue op te lewer wat selfgerig en gewillig is om voortgesette, 
selfgerigte leerders te word, waar die voordele nie uitsluitlik in die vorm van onderrig geleë is 
nie, maar steeds voortbestaan lank nadat ŉ leerder die skool verlaat het (Grow 1991; Brockett, 
Stockdale, Forgenson, Cox, Canipe & Chupina 2000; Holt 2011). Binne SGL moet hierdie 
leerders oor bepaalde eienskappe beskik wat hulle as selfgerigte leerders klassifiseer. Hierdie 
eienskappe is dié van die individu wat weet hoe om in diverse leeromgewings te leer, om 
inisiatief aan die dag te lê, om verantwoordelikheid vir eie leer te aanvaar en om gewillig te 
wees om aan SGL deel te neem, om maar enkele voorbeelde van eienskappe te noem (Caffarella 
1999).
	 Die geslaagdheid van SGL is nie uitsluitlik afhanklik van die selfgerigtheid van die leerder 
en die SGL-omgewing nie; dit is ook afhanklik van die “gids” (onderwyser as ŉ SGL-agent) 
op sy reis. In enige gegewe situasie moet die onderwyser, wat ŉ sentrale rol vervul, SGL 
bevorder deur die wyse waarop hy toepaslike leiding gee en leerders bystaan deur aktief aan 
SGL-aktiwiteite deel te neem. 

6.	 DIE ONDERWYSER AS BEMIDDELAAR VAN SELFGERIGTE LEER

Binne hierdie SGL-omgewing is die opvoeder se funksie dié van ŉ “gids” vir leerders, en by 
implikasie nie die dryfveer agter die leerder rakende sy leerervaring nie (Du Toit-Brits 2015). 
Eweneens is dit hier die leerder se verantwoordelikheid om sy eie leerproses en -ervaringe te 
bestuur en te navigeer, vergesel van die leiding van die onderwyser wat self ŉ selfgerigte 
leerder asook agent moet wees – dit is van die uiterste belang binne ŉ spesifieke SGL-
klaskameromgewing (Daniels 2011). Dus behoort ŉ onderwyser ŉ leeromgewing te skep wat 
bevorderlik is vir SGL en voortgesette ondersteuning aan leerders op hul reis na die verkryging 
van SGL-vaardighede gee, terwyl hy in ŉ selfgerigte leerder ontwikkel. Volgens Douglass en 
Morris (2014), Guglielmino (2013) en Hiemstra en Sisco (1990) is ŉ onderwyser se doel binne 
ŉ SGL-klaskameromgewing om te help om leerinhoud hanteerbaar te maak en beskikbaar te 
stel sodat leerders voordeel kan trek uit die leerproses (Ellinger 2004; Fink 2003). Tydens 
hierdie voortgesette “transformasie”-proses om toenemende “volwassenheid” met betrekking 
tot selfgerigtheid te bewerkstellig moet die onderwyser die leerders bystaan om hierdie 
vaardighede te verken en te ontwikkel. Die waarde van ŉ onderwyser wat leiding aan leerders 
gee en geleenthede vir hulle skep om spesifieke SGL-vaardighede te verken is van die 
allergrootste belang vir die SGL-proses. Sodanige vaardighede is dié met betrekking tot 
kreatiewe, kritiese denke; probleemoplossing; selfmotivering; die opbou van vertroue en so 
meer. Dit is ook tydens die evalueringsproses dat leerders deur die onderwyser bygestaan moet 
word ten opsigte van hoe om deel te neem aan ŉ evalueringsproses aan die hand waarvan 
hulle self wyses kan identifiseer om hul vordering op hul weg na die bereiking van hul 
leerdoeleindes te evalueer. Gevolglik behoort die onderwyser as bemiddelaar in hierdie SGL-
ontwikkelingsproses daarop te fokus om as ŉ model vir leerders te dien terwyl hul eie vermoë 
en volwassenheid as selfgerigte leerders toeneem. 
	 Talle onderwysers is vertroud met die begrip Selfgerigte Leer. Wanneer hulle dan self ook 
selfgerig is ten opsigte van hul leer, is hulle nuuskierig, selfgemotiveerd en metakognitief; 

beskik hulle oor die vermoë om selfassessering van hoë gehalte toe te pas; is hulle in staat 
daartoe om korrekte besluite te neem met betrekking tot hul onderrigpraktyk met die doel om 
te ontwikkel; en raak hulle vertroud met die inspan van talle SGL-vaardighede om bevoegde 
SGL-agente te word (Bolhuis 2003; Guglielmino 2013). SGL bied onderwysers dus die 
geleentheid om hul eie selfgerigte leer in hul klaskamers toe te pas en sodoende beheer oor 
hul onderrigproses uit te oefen. Onderwysers moet besef dat leerders ŉ bemiddelaar binne die 
SGL-omgewing nodig het waarin onderwysers in beheer kan wees van hul eie leer en vordering 
op hul weg na die bereiking van hul leerdoeleindes, naamlik om self ook selfgerigte leerders 
te word (Conner, Carter, Dieffenderfer & Brockett 2009; Du Toit-Brits 2015). 
	 Om onderwysers se denke en onderrigmetodes te transformeer van ondersteuning van 
hul leerders tot die ondersteuning van hul eie SGL kan ŉ moeilike proses wees (Andruske 
2009). Onderrigmetodes anders as lesing gee, moet deur onderwysers toegepas word sodat 
hulle die SGL van hul eie leerders in hul onderrigmetodes kan kweek. SGL kan ook ŉ 
betekenisvolle wyse vir onderwysers wees om beheer uit te oefen oor en groei in hul eie 
onderrig-ontwikkeling uit te oefen en toename daarin te ervaar. ŉ Belangrike aspek om in 
gedagte te hou, is dat onderwysers self nie die geldigheid van SGL vir die onderrigproses moet 
bevraagteken nie, en vir leerders om die beste voordeel uit hul SGL-metodes te trek moet 
hulle oorweldig wees deur SGL (Wang 2013). Deur die rolle van dié van oordrag van kennis 
na leerders (onderwysergerigte leeromgewing) te verander na dié van ŉ soeke na kennis kan 
vir onderwysers sowel as vir leerders ŉ uitdaging wees. Die uitdaging lê daarin dat onderwysers 
hul denke oor waar kennis ontstaan en oor wie die kennis oordra, asook oor die wyse waarop 
hulle onderrig gee, sal moet wysig (Mushayikwa & Lubben 2009). 

7.	 AANBEVELINGS

Vir die onderwyser beteken SGL nie dat hy ŉ boek sal opneem, die inhoud sal leer en dit dan 
sal oordra nie. Onderwysers sal moet besef dat hulle ondersteuning van kollegas moet bekom 
sodat hulle ŉ SGL-gemeenskap tot stand kan bring wat hulle eie leer en onderrig kan ondersteun. 
Onderwysers moet egter aangemoedig word om SGL by hul leerders en in hul klaskamers te 
bevorder en aan te moedig. Onderwysers moet SGL dus vir hulle toe-eien. Om daartoe in staat 
te wees behoort onderwysers oor bepaalde eienskappe te beskik, naamlik: a) persoonlik 
verantwoordelikheid te kan aanvaar vir hul onderrig en leer; b) bepaalde doelwitte te kan stel 
vir hul akademiese, persoonlike en loopbaan-pogings; c) onderrig en leer vanuit ŉ groei-
ingesteldheid te kan benader; d) vasberade te kan wees; e) kritiese denke te kan aanlê en 
inspan; f) beheer te kan uitoefen oor hul sterk en swak punte; g) in staat wees daartoe om 
onderrig- en leerstrategieë op te stel; en h) oor goeie selfregulerings- en selfbestuursvaardighede 
te beskik (Knowles et al. 2015).
	 In die lig van wat in die voorafgaande bespreking oor SGL uitgewys is, word selfbestuur, 
selfmonitering en selfwysiging met SGL-eienskappe geassosieer (Hiemstra 1991, 1994). 
Hierdie optredes is ewe sterk van toepassing op onderwysers as op leerders. Onderwysers 
moet daagliks selfbesturend, selfmoniterend en selfwysigend in hul klaskamers optree. Die 
selfbesturende onderwyser moet onderrig as ŉ geleentheid beskou om op voortgesette wyse 
leerders se leer en hul eie onderrigvaardigheid te verbeter en te verfyn. Onderwysers moet 
voortgesette SGL ontwerp en daarvoor beplan. Onderwysers behoort selfgerigte individue te 
wees wat elke leergeleentheid beskou as ŉ dink-eksperiment waardeur nie alleen die leerders 
nie, maar ook die onderwyser self leer. Elke leersituasie moet ŉ geleentheid voorsien om meer 
te wete te kom van die onderrigstrategie-vaardighede, die leerpraktyk en die leerinhoud waarin 

hulle onderrig gee. Selfmoniterende onderwysers is bewus van hul eie denke, besluite, optredes 
en van hoe hulle onderrig hanteer. Onderwysers moet oor kennis en vaardighede beskik wat 
verband hou met onderrigstrategieë en -tegnieke sodat hulle daartoe in staat sal wees om 
alternatiewe strategieë toe te pas waar nodig (Francom 2010; Mushayikwa & Lubben 2009). 
Die selfwysigende onderwyser aanvaar verantwoordelikheid vir sy eie optredes en poog 
voortdurend om sy eie onderrig en die leer van sy leerders te ontwikkel. Selfgerigte onderwysers 
besin nougeset oor hoe dinge verstaan word en pas dit op die een leergeleentheid na die 
volgende toe (Johnson 2006). 
	 Dus moet die selfgerigte onderwyser beskou word as ŉ volhardende leerder –deur die 
onderrig en leer in sy klaskamer te bestuur, sy eie gedrag asook dié van die leerders te moniteer, 
en dan te wysig om hom en sy leerders te ontwikkel (Guglielmino 2013). Selfwysigende 
onderwysers aanvaar verantwoordelikheid vir hul eie optredes en poog onverpoosd om hul 
onderrig en die leer van hul leerders te ontwikkel. 

8.	 GEVOLGTREKKINGS

In enige leersituasie moet onderrig en leer Selfgerigte Leer (SGL) bevorder. Weimer (2002) 
redeneer dat wanneer onderwysers hulle aan selfgerigte onderrig en -leer onderwerp, hulle 
hul aan veranderinge binne hul onderrigpraktyk behoort te onderwerp. Die eerste verandering 
is dat onderwysers meer beheer en verantwoordelikheid aan leerders moet toestaan om seker 
te maak dat leerders gemotiveer is tot en betrokke is by die leeraktiwiteite. Die tweede 
belangrike sleutelverandering is dat die leerinhoud betekenisvol gemaak word sodat dit SGL-
vaardighede kan kweek en bewustheid van leer onder leerders kan aanmoedig. Binne elke 
leergeleentheid behoort leerders te weet waarom dit noodsaaklik is om dít te leer wat hulle 
besig is om te leer. Die onderwyser moet self ŉ selfgerigte leerder wees asook ŉ selfgerigte 
agent van SGL sodat hy as ŉ gids kan optree wat leerders tydens die leerproses kan bystaan 
om hulle te leer om verantwoordelikheid vir hul eie leer te aanvaar. Vierdens, deur die leerders 
te lei tot aanvaarding van die verantwoordelikheid vir hul eie leer is die implikasie hiervan 
dat leerders bewus gemaak moet word van hul eie leer. Hieruit volg dat leerders bewus gemaak 
moet word van hul eie SGL-vaardighede en dat hulle in hierdie opsig na volwassenheid moet 
vorder; die verantwoordelikheid hiervoor word derhalwe op die leerders se skouers geplaas. 

SAMEVATTING

Die selfgerigte onderwyser moet oorgehaal en gewillig wees om die eienskappe van ŉ 
selfgerigte leerder aan te neem. ŉ Begeerte om te leer en te onderrig moet by die onderwyser 
teenwoordig wees, en dit impliseer selfmotivering en ook voorbereidheid op elke 
leergeleentheid. Selfgerigte Leer (SGL) is dus ŉ lewenslange proses en selfgerigte individue 
(onderwysers en leerders) moet bewus wees van hul eie behoeftes (onderrig en leer) en 
belangstellings, selfvertroue hê wat betref hul vaardighede (onderrig en leer), vaardig wees 
daarin om hul eie doelstellings (rakende onderrig en leer) te formuleer, in staat wees daartoe 
om strategieë vir hul eie onderrig en leer te selekteer, bevoeg wees om selfgemotiveerd, 
selfgedissiplineerd, selfbewus te wees van hul sterk- en swakpunte in hierdie opsig.
	 Nie alleen leerders moet ŉ kans gegun word om dit wat hulle in die leeromgewing doen, 
te beskryf nie, maar ook onderwysers moet meer selfgerig raak ten opsigte van dít wat hulle 
in die leeromgewing doen. Daar word dus in die onderhawige artikel aangevoer dat die riglyne, 
soos vervolgens aangedui, deur selfgerigte onderwyserbeoefenaars en -bemiddelaars binne 
hul selfgerigte klaskameromgewings gevolg kan word.

	 Hulle moet ŉ liefde vir leer by hul leerders inspireer en hulle sodoende op ŉ lewensweg 
plaas waarop hulle hul eie leerkeuses uitoefen. Sodanige onderwyserbeoefenaars en 
-bemiddelaars kan gebruik maak van leerooreenkomste en moet hul leerders bewus maak van 
verskillende strategieë en SGL-take. Selfgerigte onderwyserbeoefenaars en -bemiddelaars 
moet scenario’s afkomstig uit die werklikheid, in elke gekonstrueerde leergeleentheid skep 
sodat leerders konsepte kan bevraagteken en enige vrae kan stel. Hulle moet in hierdie proses 
gelei word. Alle leerinhoud moet indringende en kritiese denkvaardighede toelaat, en die 
leerders se betrokkenheid by assesseringstandaarde en metodes moet met hulle bespreek word. 
Alle onderrigstrategieë moet aangewend word soos koöperatiewe leer, probleemgebaseerde 
leer en projekgebaseerde leer waarby leerders baat kan vind. Gun leerders die geleentheid om 
hul eie leerhulpbronne te kies, hul eie leerbesluite te neem en volgehoue terugvoer te ontvang 
oor hulle leerproses (bv. strategie-terugvoer en ondervragingsterugvoer). Laat die leerders 
neerskryf wat hulle geleer het en daarin ook aandui of hulle dit geniet het en wat hulle gehelp 
het tydens hul leerproses. Verder kan hulle ook skryf hoe hulle in hul leerproses ontwikkel 
het, en hulle doel uiteensit met betrekking tot selfbeplanning, selfbestuur, self-selfversterking, 
selfmonitering en self-kontrole.
	 Bied leerders leergeleenthede om verantwoordelikheid te aanvaar vir hul eie leer asook 
vir die evaluering daarvan (selfassessering), om hul eie leerbelangstellings te motiveer en bewus 
te raak van die intrinsieke waarde van hul leer. Moedig geesdrif, ontvanklikheid, nuuskierigheid 
oor leer en besinning daaroor by hulle aan, vind ŉ balans tussen leerinhoud en leerprosesse en 
gebruik ŉ meta-kurrikulum. Fokus leer op beide koöperatiewe en individuele leer.
	 Gesien in die lig van bogenoemde riglyne moet onderwysers geesdriftig wees oor hul 
SGL en daardie geesdrif ook in hul leerders voortplant. Voorts behoort onderwysers wat SGL 
persoonlik en professioneel volg, ook as mentors vir ander onderwysers op te tree en moet 
geleenthede vir selfbesinning geskep word vir die opbou van lewenslange/voortgesette SGL-
vaardighede. Die onderwyser as beoefenaar en bemiddelaar van SGL vervul ’n belangrike rol 
by die lei van leerders na selfgerigtheid.

